
Nuninyɛne


MUKELƐ

 4  Kɛzi Yɛtie Nyamenle Ɛ?

 6  Nɔhalɛ Nyamenle Ne A Le Nwane?

 8  Kɛzi Ɛnee Paladaese Asetɛnla Ne De Ɛ?

10  Bɛdiele Seetan La​—Duzu A Vi Nu Rale A?

12  Azuyilɛ Kpole Ne​—Nwane Mɔ A Diele A? Nwane Mɔ A Andie A?

14  Duzu A Yɛsukoa Yɛfi Azuyilɛ Kpole Ne Anu A?

16  Gyisɛse A Le Nwane?

18  Duzu A Gyisɛse Ewule Ne Bamaa Wɔanyia A?

20  Kenlenzu A Paladaese Bara A?

22  Nyilalɛ Boni A Menli Mɔɔ Tie Nyamenle La Banyia A?

24  Asoo Gyihova Tie Yɛ Asɔneyɛlɛ?

26  Kɛ Ɔkɛyɛ Na Wɔ Abusua Ne Anye Alie Ɛ?

28  Duzu A Ɔwɔ Kɛ Yɛyɛ Na Yɛazɔ Nyamenle Anye A?

30  Kɛ Ɔkɛyɛ Na Wɔali Nɔhalɛ Wɔamaa Gyihova Ɛ?









Mukenye




Nyamenle le kɛ selɛ mɔɔ lɛ ɛlɔlɛ la. 1 Pita 5:6, 7




[image: Abusua bie ɛlɛkɔ paladaese]



Nyamenle a bɔle yɛ a, yɛɛ ɔdwenle yɛ nwo. Kɛ mɔɔ selɛ mɔɔ ze nrɛlɛbɛ na ɔlɛ ɛlɔlɛ la kilehile ɔ mra la, zɔhane ala a Nyamenle kilehile menli kɔsɔɔti adenle kpalɛ mɔɔ ɔwɔ kɛ bɛdua zo bɛbɔ bɛ ɛbɛla a.

Nyamenle maa yɛnwu nɔhalɛ ne mɔɔ maa yɛ nye die na yɛnyia anyelazo la.

Saa ɛtie Nyamenle a, ɔbahile wɔ adenle na yeabɔ ɛ nwo bane yɛɛ ɔbaboa wɔ yeamaa wɔali wɔ ngyegyelɛ nwo gyima.

Eza ɔbamaa wɔadɛnla aze dahuu!






Nyamenle se: “Bɛrɛla me ɛkɛ. Bɛdie na bɛnyia ngoane.” Ayezaya 55:3










^ (1 Pita 5:6, 7) Ɔti bɛbɛlɛ bɛ nwo aze wɔ Nyamenle tumi kpole ne* abo, amaa yeamaa bɛ zo wɔ mekɛ mɔɔ fɛta la anu, 7 na bɛvuandi bɛ adwenleadwenle* muala bɛgua ɔ nwo zo ɔluakɛ ɔdwenle bɛ nwo.

Giliki aneɛ nu, “Nyamenle asa ne mɔɔ tumi wɔ nu la.”
Anzɛɛ “ngyegyelɛ.”


^ (Aye. 55:3) Bɛyɛ ɛnzolɛ bɛdie me na bɛrɛla me ɛkɛ. Bɛdie na bɛnyia ngoane, Na me nee bɛ bayɛ dahuu ngyekyeleɛ Kɛ ɛlɔlɛ kpundii ne mɔɔ menganle nwolɛ edwɛkɛ mengilele Devidi, mɔɔ le nɔhalɛ* la.

Anzɛɛ “bɛfa bɛ nwo bɛto zo a ɔyɛ boɛ.”







FOA 1

Kɛzi Yɛtie Nyamenle Ɛ?




Nyamenle dua Baebolo ne azo tendɛ kile yɛ. 2 Timote 3:16




[image: Gyihova de ye anwuma belemgbunli ebia nu, ɔfa ye sunsum ne ɔmaa menli kɛlɛ Baebolo ne]



Nɔhalɛ Nyamenle ne maanle menli hɛlɛle ye edwɛkɛ ne wɔ buluku nwuanzanwuanza bie anu. Zɔhane buluku ne a le Baebolo ne. Edwɛkɛ mɔɔ anwo hyia mɔɔ Nyamenle kpondɛ kɛ ɛte la a wɔ nu a.

Nyamenle ze mɔɔ le kpalɛ maa yɛ la yɛɛ ye ɛkɛ ne a nrɛlɛbɛ kɔsɔɔti vi a. Saa ɛtie ye a, ɛbanwu nrɛlɛbɛ kpalɛ.​—Mrɛlɛbulɛ 1:5.



[image: Baebolo ne mɔɔ bɛhile ɔ bo bɛhɔ aneɛ ngakyile nu; nrenyia bie ɛlɛkenga Baebolo ne wɔ ye aneɛ nu]



Nyamenle kpondɛ kɛ awie ko biala mɔɔ wɔ azɛlɛ ye azo la kenga Baebolo ne. Ɛnɛ, bɛhile ɔ bo bɛhɔ aneɛ dɔɔnwo anu.

Saa ɛkulo kɛ ɛtie Nyamenle a, ɔwɔ kɛ ɛkenga Baebolo ne na ɛte ɔ bo.






Menli ɛlɛtie Nyamenle edwɛkɛ ne wɔ ɛleka biala. Mateyu 28:19




[image: Gyihova Alasevolɛ ne mɔ ko ɛlɛkenga ngɛlɛlera bie ahile nrenyia bie, akee ɔ nee ye sukoa Baebolo ne]



Gyihova Alasevolɛ bahola aboa wɔ bɛamaa wɔade Baebolo ne abo.

Bɛkilehile Nyamenle anwo nɔhalɛ ne wɔ azɛlɛ ye kɔsɔɔti azo.



[image: Bɛlɛyɛ debiezukoalɛ wɔ Gyihova Alasevolɛ Belemgbunlililɛ Asalo]



Bɛnrɛlie wɔ ezukoa na bɛahilehile wɔ. Eza ɛbahola wɔazukoa Nyamenle anwo debie wɔ Gyihova Alasevolɛ Belemgbunlililɛ Asalo mɔɔ bikye wɔ la anu.









	Nyamenle edwɛkɛ le nɔhalɛ.​—Dwɔn 17:17.



	Duzu ati a yɛkola yɛfa yɛ nwo yɛto Nyamenle anwo zo a?​—Nɔmbɛse 23:19.











^ (2 Tim. 3:16) Ngɛlɛlera ne amuala vi Nyamenle sunsum nu, na ɔle kpalɛ ɔmaa ngilehilelɛ, bɛ nyunlu ɛhwilɛ, ninyɛne ɛdenrɛdenrɛlɛ,* menli ɛtetelɛ wɔ tenleneyɛlɛ nu,

Anzɛɛ “boɛ ɛyɛlɛ.”


^ (Mrɛ. 1:5) Nrɛlɛbɛvolɛ tie na ɔnyia adehilelɛ dɔɔnwo; Sonla mɔɔ lɛ ndelebɛbo la nyia adehilelɛ kpalɛ*

Anzɛɛ “adehilelɛ mɔɔ nrɛlɛbɛ wɔ nu.”


^ (Mat. 28:19) Yemɔti, bɛhɔ, bɛyɛ maanle maanle kɔsɔɔti anu menli me ɛdoavolɛma, bɛzɔne bɛ wɔ Selɛ ne, Ralɛ ne nee sunsum nwuanzanwuanza ne duma nu,



^ (Dwɔn 17:17) Dua nɔhalɛ ne azo te bɛ nwo;* wɔ edwɛkɛ le nɔhalɛ.

Anzɛɛ “ye bɛ sie ahane; yɛ bɛ nwuanzanwuanza.”


^ (Nɔm. 23:19) Nyamenle ɛnle kɛ sonla na yeabɔ adalɛ, Yɛɛ ɔnle kɛ sonla ra mɔɔ kakyi ye adwenle* la. Saa ɔka kɛ ɔyɛ debie a, ɔnrɛyɛ ɔ? Saa ɔtendɛ a, ɔnrɛli nwolɛ gyima ɔ?

Anzɛɛ “mɔɔ nu ɔ nwo.”







FOA 2

Nɔhalɛ Nyamenle Ne A Le Nwane?







[image: Gyihova de ye anwuma belemgbunli ebia nu, ɔnea ye abɔdeɛ mɔɔ wɔ anwuma nee aze la azo]



Nɔhalɛ Nyamenle kokye a wɔ ɛkɛ a, ye duma a le Gyihova. (Edwɛne 83:18) Ɔle Sunsum; yɛngola yɛnnwu ye. Ɔkulo yɛ na ɔkpondɛ kɛ yɛdayɛ noko yɛkulo ye. Eza ɔkpondɛ kɛ yɛkulo awie mɔ. (Mateyu 22:35-40) Ɔle Tumivolɛ Bedevinli, ninyɛne kɔsɔɔti Bɔvolɛ.

Nyamenle abɔdeɛ mɔɔ limoa la noko le sunsum mɔɔ lɛ tumi; nzinlii bɛvɛlɛle ye Gyisɛse Kelaese. Gyihova eza bɔle anwumabɔvolɛma.






Gyihova a bɔle debie biala mɔɔ wɔ anwuma . . . nee aze a. Yekile 4:11


Gyihova Nyamenle bɔle nwɔlɔra, azɛlɛ ye nee ninyɛne mɔɔ wɔ zolɛ la kɔsɔɔti.​—Gyɛnɛsese 1:1.

Ɔvale azɛlɛ nwo ndɛtɛlɛ ɔbɔle Adam, sonla ne mɔɔ limoa la.​—Gyɛnɛsese 2:7.







	Duzu ati a ɔwɔ kɛ yɛdi Gyihova eni a?​—Ayezaya 42:5.



	Nyamenle subane ne mɔ bie a le boni?​—Ɛzɛdɔso 34:6.











^ (Edw. 83:18) Maa menli ɛnwu ye kɛ wɔmɔ, mɔɔ wɔ duma a le Gyihova la, Ɛ ngomekye ala a ɛle Anwuma Anwumanli wɔ azɛlɛ ye kɔsɔɔti azo a.



^ (Mat. 22:35-40) Na bɛ nuhua ko mɔɔ ze Mɛla ne kpalɛ la zɔle ye nleanle na ɔbizale ye kɛ: 36 “Kilehilevolɛ, Mɛla ne anu boni a le kpole kpalɛ a?” 37 Ɔzele ye kɛ: “‘Fa wɔ ahonle muala nee wɔ ɛkɛla* muala nee wɔ adwenle muala kulo Gyihova* wɔ Nyamenle ne.’ 38 Ɛhye a le mɛla kpole kpalɛ nee mɔɔ limoa a. 39 Mɔɔ tɔ zo nwiɔ mɔɔ le kɛ ɔdaye la a le ɛhye: ‘Kulo ɛ gɔnwo kɛ ɛ nwo.’ 40 Mɛla nwiɔ ɛhye mɔ azo a Mɛla ne amuala nee Ngapezoma ne gyi a.”

Nea Edwɛkɛbohilelɛ.
Nea Mok. A5.


^ (Yek. 4:11) “Gyihova* yɛ Nyamenle, ɛfɛta kɛ ɛdie anyunlunyia nee enililɛ nee tumi, ɔluakɛ ɛdawɔ a ɛbɔle ninyɛne kɔsɔɔti a, na wɔ ɛhulolɛ zo a bɛwɔ ɛkɛ na ɛbɔle bɛ a.”

Nea Mok. A5.


^ (Gyn. 1:1) Mɔlebɛbo ne Nyamenle bɔle anwuma nee aze.*

Anzɛɛ “azɛlɛ ne.”


^ (Gyn. 2:7) Na Gyihova Nyamenle vale azɛlɛ nwo ndɛtɛlɛ yɛle sonla na ɔwule ngoane ɛnwomenle ɔguale ɔ bonyi nu, na sonla ne rayɛle awie* mɔɔ de aze.

Anzɛɛ “ɛkɛla.” Hibulu edwɛkɛkpɔkɛ ne′phesh, abo kile “abɔdeɛ mɔɔ die ɛnwomenle.” Nea Edwɛkɛbohilelɛ.


^ (Aye. 42:5) Edwɛkɛ mɔɔ Gyihova, nɔhalɛ Nyamenle ne, Ahenle mɔɔ bɔle anwuma, Bedevinli Ko ne mɔɔ ɔtɛlɛ nuhua, Ahenle mɔɔ tɛlɛ azɛlɛ ne nee debie biala mɔɔ wɔ zo la anu, Ahenle mɔɔ maa menli mɔɔ de zo la ɛnwomenle Na ɔmaa menli mɔɔ lua zo la sunsum la ɛha la ɛne:



^ (Ɛzɛ. 34:6) Gyihova zenle ɔ nyunlu na ɔbɔle ye nolo kɛ: “Gyihova, Gyihova, anwunvɔnezelɛ nee ahunluyelɛyelalɛ* Nyamenle, ɔkyɛ na yeava ɛya yɛɛ ɛlɔlɛ kpundii* nee nɔhalɛlilɛ ɛyi ye tɛkɛɛ,

Anzɛɛ “ɛlolɛ.”
Anzɛɛ “atiakunlukɛnlɛma.”







FOA 3

Kɛzi Ɛnee Paladaese Asetɛnla Ne De Ɛ?




Gyihova maanle Adam nee Yive ninyɛne mgbalɛ dɔɔnwo. Gyɛnɛsese 1:28




[image: Mɔɔ Gyihova bɔle Yive la ɔvale ye ɔmaanle Adam]



Gyihova bɔle raalɛ mɔɔ limoa la, Yive, na ɔvale ye ɔmaanle Adam kɛ ɔ ye.​—Gyɛnɛsese 2:21, 22.

Gyihova bɔle bɛ la, ɔmaanle bɛ adwenle nee nwonane mɔɔ di munli mɔɔ sinlidɔlɛ biala ɛnle nu a.



[image: Adam nee Yive ɛlɛnea bɛ Paladaese awuke ne]



Ɛnee bɛ Paladaese awuke ne a le Yidɛn tola ne​—ɛleka kɛnlɛma kpalɛ mɔɔ azule nee mbaka mɔɔ so ma yɛɛ nane ngakyile wɔ la.

Gyihova nee bɛ dendɛle; ɔhilehilele bɛ. Saa bɛdiele ye a, anrɛɛ bɛbadɛnla aze dahuu wɔ Paladaese azɛlɛ zo.






Nyamenle hanle kɛ bɛmmadi baka ko bie ma ne bie. Gyɛnɛsese 2:16, 17




[image: Tola ne anu baka ne mɔɔ Gyihova hanle hilele Adam nee Yive kɛ bɛmmadi ye ma ne bie la]



Gyihova hilele Adam nee Yive baka bie mɔɔ so ma wɔ tola ne anu la, na ɔzele bɛ kɛ saa bɛdi ye ma ne bie a bɛbawu.





[image: Seetan Abɔnsam, anwumabɔvolɛ amumuyɛ ne luale ɛwɔlɛ nwo zo dendɛle hilele Yive]



Anwumabɔvolɛ ne mɔ ko dele Nyamenle anwo atua. Anwumabɔvolɛ amumuyɛ zɔhane a le Seetan Abɔnsam.

Ɛnee Seetan ɛngulo kɛ Adam nee Yive tie Gyihova. Yemɔti ɔluale ɛwɔlɛ nwo zo ɔhanle ɔhilele Yive kɛ saa ɔdi baka zɔhane ma ne bie a, ɔnrɛwu, emomu, ɔbayɛ kɛ Nyamenle la. Nɔhalɛ nu, ɛnee ɔlɛbɔ adalɛ.​—Gyɛnɛsese 3:1-5.









^ (Gyn. 1:28) Eza Nyamenle yilale bɛ na ɔzele bɛ kɛ: “Bɛwo bɛmaa bɛ nwo ɛzo, bɛyi azɛlɛ ne na bɛnlea zolɛ, na bɛnlea nyevile nu fɛlɛ nee abɔdeɛ mɔɔ tu dua anwomanyunlu nee anyewɔzo abɔdeɛ biala mɔɔ wɔ azɛlɛ ne azo la anwo zo.”



^ (Gyn. 2:21, 22) Yemɔti Gyihova Nyamenle maanle nrenyia ne lafele botoo, na wɔ ye nafelɛ ne anu, Nyamenle yele ɔ nvenle foa mbowule ne mɔ ko na ɔvale nwonane ɔduale ɔ bo zo ne. 22 Na Gyihova Nyamenle vale bowule ne mɔɔ ɔyele ɔvile nrenyia ne anu la ɔyɛle raalɛ, na ɔvale ye ɔrɛlɛle nrenyia ne.



^ (Gyn. 2:16, 17) Eza Gyihova Nyamenle vale mɛla ɛhye maanle nrenyia ne: “Ɛkola ɛdi baka biala mɔɔ wɔ tola ne anu la ma ne bie. 17 Noko baka ne mɔɔ maa bɛnwu kpalɛ nee ɛtane la ɛdeɛ, mmadi bie, ɔluakɛ kenle mɔɔ ɛbali bie la, ewule a ɛbawu a.”



^ (Gyn. 3:1-5) Ɛnee ɛwɔlɛ anye la ɛkɛ* kpalɛ tɛla ɛbɔ nu nane kɔsɔɔti mɔɔ Gyihova Nyamenle ɛyɛ la. Na ɔbizale raalɛ ne kɛ: “Asoo amgba Nyamenle se bɛmmadi baka biala mɔɔ wɔ tola ye anu la ma ne bie ɔ?” 2 Ɔti raalɛ ne zele ɛwɔlɛ ne kɛ: “Yɛkola yɛdi mbaka mɔɔ wɔ tola ye anu la ma ne bie. 3 Noko Nyamenle hanle ye wɔ baka ne mɔɔ gyi tola ne avinli lɔ la ma ne anwo kɛ: ‘Bɛmmadi bie fee, bɛmmafa bɛ sa bɛka ye bɔbɔ; anrɛɛ bɛkɛwu.’” 4 Ɔti ɛwɔlɛ ne zele raalɛ ne kɛ: “Tɛ ewule a bɛbawu a. 5 Nyamenle ze kɛ kenle ko ne ala mɔɔ bɛbali bie la, bɛ nye babuke na bɛayɛ kɛ Nyamenle, na bɛanwu kpalɛ nee ɛtane.”

Anzɛɛ “anye ɛde; le mɛlɛbɛla.”







FOA 4

Bɛdiele Seetan La—Duzu A Vi Nu Rale A?




Adam nee Yive andie Nyamenle, ɔti bɛwule. Gyɛnɛsese 3:6, 23




[image: Yive lile bakama ne mɔɔ bɛse bɛmmadi la bie na ɔvale bie ɔmaanle Adam]



Yive diele ɛwɔlɛ ne na ɔlile baka ne ma ne bie. Nzinlii, ɔvale bie ɔmaanle Adam na ɔdaye noko ɔlile.





[image: Adam nee Yive ɛvi bɛ Paladaese awuke ne anu]



Mɔɔ bɛyɛle la ɛnle kpalɛ​—ɔle ɛtane. Nyamenle maanle bɛvile bɛ Paladaese awuke ne anu.





[image: Adam nee Yive ɛyɛ mgbanyinli na bɛwu]



Ɛbɛlabɔlɛ ne yɛle se maanle bɛ nee bɛ mra. Bɛyɛle mgbanyinli na bɛwule. Bɛangɔ sunsum nu ewiade bie anu; ɛnee bɛnde aze bieko.






Menli mɔɔ ɛwu la le kɛ ndɛtɛlɛ mɔɔ ngoane ɛnle nu la. Gyɛnɛsese 3:19




[image: Menli mɔɔ asolo bɛ amaamuo mɔɔ wɔ mekɛ ngakyile nu la]



Yɛwu ɔluakɛ yɛ muala yɛvi Adam nee Yive anu. Mowuamra ɛnnwu debie, bɛnde edwɛkɛ, yɛɛ bɛngola bɛnyɛ debie biala.​—Nolobɔvo 9:5, 10.





[image: Kakula raalɛ bie ɛwu na ye abusua ɛlɛdi nyane]



Gyihova ambɔ sonla kɛ ɔwu. Ɔnrɛhyɛ ɔbadwazo mowuamra yeara ngoane nu bieko. Saa bɛtie ye a, bɛbadɛnla aze dahuu.









	Duzu ati a yɛwu a?​—Wulomuma 5:12.



	Ewule ɛnrɛdɛnla ɛkɛ bieko.​—1 Kɔlentema 15:26.











^ (Gyn. 3:6) Ɔti raalɛ ne nwunle kɛ baka ne le kpalɛ yɛɛ bɛdi a ɔyɛ boɛ yɛɛ eza ɔle kɛnlɛma. Yemɔti ɔdele bie na ɔlile. Nzinlii mɔɔ ɛnee ɔ hu wɔ ɔ nwo ɛkɛ ne la, ɔmaanle ɔdaye noko bie na ɔlile.



^ (Gyn. 3:23) Ɔti Gyihova Nyamenle voanle ye vile Yidɛn tola ne anu kɛ ɔhɔyɛ gyima wɔ azɛlɛ ne mɔɔ bɛyele ye bɛvile nu la azo.



^ (Gyn. 3:19) Ɛbahwi ɛ ti anwo ɛhɛlɛnra na wɔanyia aleɛ* wɔali kɔkpula kɛ ɛbazia wɔahɔ ndɛtɛlɛ ne anu la, ɔluakɛ nuhua a bɛyele wɔ bɛvile a. Ɛle ndɛtɛlɛ na ɛbazia wɔahɔ ndɛtɛlɛ nu.”

Hibulu aneɛ nu, “paano.”


^ (Nol. 9:5) Ɔluakɛ anyewɔzoamra ze kɛ bɛbawu noko mowuamra ɛnze ɛhwee, yɛɛ bɛnlɛ ahatualɛ bieko, ɔluakɛ menli arɛle ɛvi bɛ nwo edwɛkɛ biala.



^ (Nol. 9:10) Debie biala mɔɔ ɛ sa kɛha ye kɛ ɛyɛ la, fa wɔ anwosesebɛ kɔsɔɔti yɛ, ɔluakɛ gyima anzɛɛ ngyehyɛleɛ anzɛɛ adwenle anzɛɛ nrɛlɛbɛ ɛnle Nla* ne anu, ɛleka mɔɔ ɛlɛkɔ la.

Anzɛɛ “Sheol,” ɛhye kile, alesama nla. Nea Edwɛkɛbohilelɛ.


^ (Wlo. 5:12) Ɛhye ati, kɛ mɔɔ ɔlua sonla ko anwo zo ɛtane rale ewiade na ewule luale ɛtane nwo zo rale la, yɛɛ ewule dɛlɛle hanle menli kɔsɔɔti a, ɔluakɛ bɛ muala bɛyɛ ɛtane—.



^ (1 Kɔl. 15:26) Na kpɔvolɛ mɔɔ li amozi mɔɔ bɛbazɛkye ye la a le ewule.








FOA 5

Azuyilɛ Kpole Ne​—Nwane Mɔ A Diele A? Nwane Mɔ A Andie A?




Menli dɔɔnwo yɛle ɛtane wɔ Nowa mekɛ zo. Gyɛnɛsese 6:5




[image: Anwumabɔvolɛma atisesebɛ mɔɔ hakyile bɛ nwo mrenyia la ravale mraalɛ]



Adam nee Yive wole mralɛ, na menli yɛle dɔɔnwo wɔ azɛlɛ ye azo. Nzinlii, anwumabɔvolɛ bie mɔ hɔbokale Seetan anwo bɛdele atua.

Bɛhakyile bɛ nwo mrenyia bɛrale azɛlɛ ye azo bɛragyale mraalɛ. Mraalɛ ne mɔ wole ngakula mrenyia mbelane ndendenle mɔɔ bɛ nwo yɛ se na bɛ ti yɛ se kpalɛ la.



[image: Raalɛ bie lɛ adɔma wɔ ɔ sa zo yɛɛ kakula nrenyia bie ɛlɛbɔ ye; Nɛfelem ne mɔ, anwumabɔvolɛ atisesebɛma ne mɔ amra mrenyia ne mɔ yɛle amumuyɛ]



Menli mɔɔ yɛ ninyɛndane la bule ewiade. Baebolo ne ka kɛ “sonla amumuyɛyɛlɛ ne ɛyɛ kpole wɔ azɛlɛ ne azo, yɛɛ ye ahonle nu nzuzulɛ biala le ɛtane mekɛ kɔsɔɔti.”






Nowa diele Nyamenle na ɔbobɔle ɛlɛne. Gyɛnɛsese 6:13, 14, 18, 19, 22




[image: Nowa diele Nyamenle]



Ɛnee Nowa le sonlakpalɛ. Gyihova zele Nowa kɛ ɔbava azuyilɛ kpole yeazɛkye ɛtanevolɛma.





[image: Nowa nee ye abusua ne bobɔle ɛlɛne ne]



Eza Nyamenle hanle hilele Nowa kɛ ɔbobɔ ɛlɛne kpole bie, mɔɔ bɛfɛlɛ ye ɛlɛka la, na ɔva ye abusua ne nee nane biala bie ɔhɔ nu.





[image: Nowa bɔle menli kɔkɔ wɔ Azuyilɛ ne mɔɔ ɛlɛba la anwo noko bɛzelele ye]



Nowa bɔle menli kɔkɔ wɔ Azuyilɛ ne mɔɔ ɛlɛba la anwo, noko bɛandie. Bie mɔ zelele Nowa; bie mɔ noko kpɔle ye.





[image: Nowa nee ye abusua ne vale nane ne mɔ hɔle ɛlɛne ne anu]



Mekɛ mɔɔ bɛbobɔle ɛlɛne ne bɛwiele la, Nowa vale nane ne mɔ hɔle nu.









^ (Gyn. 6:5) Yemɔti Gyihova nwunle kɛ sonla amumuyɛyɛlɛ ne ɛyɛ kpole wɔ azɛlɛ ne azo, yɛɛ ye ahonle nu nzuzulɛ biala le ɛtane mekɛ kɔsɔɔti.



^ (Gyn. 6:13, 14) Ɛhye anzi Nyamenle hanle hilele Nowa kɛ: “Mebɔ kpɔkɛ kɛ mesɛkye nwonane kɔsɔɔti, ɔluakɛ bɛdabɛ ti, basabasayɛlɛ ɛyi azɛlɛ ne azo. Ɔti mesɛkye bɛ nee azɛlɛ ne. 14 Fa gɔfa baka bobɔ ɛlɛne.* Ɛbahyehyɛ ɛlɛne ne anu ekpumgbunli ekpumgbunli na wɔava bilewu wɔaha ɔ kunlu nee ɔ nzi.

Hibulu aneɛ nu, “ɛlɛka”; ɔle kpole kɛ meli la.


^ (Gyn. 6:18, 19) Me nee wɔ ɛlɛyɛ ngyekyeleɛ, na ɛbahɔ ɛlɛne ne anu, ɛdawɔ, ɛ mra mrenyia ne mɔ, ɛ ye yɛɛ ɛ mra mrenyia ne mɔ aye mɔ. 19 Na fa anyewɔzo abɔdeɛ biala nwiɔ nwiɔ, nyinli nee belɛ, kɔ ɛlɛne ne anu amaa bɛ nee wɔ anyia ngoane;



^ (Gyn. 6:22) Na Nowa yɛle mɔɔ Nyamenle hanle hilele ye la kɔsɔɔti. Ɔyɛle ye zɔ pɛpɛɛpɛ.








FOA 6

Duzu A Yɛsukoa Yɛfi Azuyilɛ Kpole Ne Anu A?




Nyamenle zɛkyele amumuyɛma ne noko ɔliele Nowa nee ye abusua ne. Gyɛnɛsese 7:11, 12, 23




[image: Ɛlɛne ne tulule nzule ne anye, amumuyɛma ne nlomanle, na anwumabɔvolɛma mɔɔ dele atua la gyakyile bɛ sonlabaka ne ɛkɛ]



Ezule ne dɔle alehyenlɛ nee aledwolɛ too kenle 40, na ɔyile ɔvale azɛlɛ ye azo amuala. Amumuyɛma ne amuala wule.

Anwumabɔvolɛma mɔɔ dele atua la gyakyile bɛ sonlabaka ne ɛkɛ na bɛhakyile sunsum ɛtane.



[image: Nowa, ye abusua ne, nee nane ne mɔ vi ɛlɛne ne anu vindele na nyangondonle vindele anwomanyunlu]



Menli mɔɔ wɔ ɛlɛne ne anu la nyianle ngoane. Nzinlii, Nowa nee ye abusua ne wule ɛdeɛ, noko Nyamenle bamaa bɛazia bɛara ngoane nu bieko na bɛadɛnla aze dahuu.






Nyamenle bazɛkye amumuyɛma na yealie tenlenema ngoane bieko. Mateyu 24:37-39




[image: Seetan nee ye sunsum ɛtane ne mɔ dua ndenle ngakyile zo bɛlɛbɛla menli]



Seetan nee sunsum ɛtane ne mɔ ɛlɛkɔ zo abɛlɛbɛla menli.

Kɛ mɔɔ ɛnee ɔde wɔ Nowa mekɛ zo la, ɛnɛ, menli dɔɔnwo kpo Gyihova adehilelɛ mɔɔ ɛlɔlɛ wɔ nu la. Ɔnrɛhyɛ Gyihova bazɛkye ɛtanevolɛma kɔsɔɔti.​—2 Pita 2:5, 6.



[image: Gyihova Alasevolɛ ɛlɛfa Baebolo ne ahilehile nrenyia bie; nrenyia bie ɛlɛkenga Baebolo]



Menli bie mɔ le kɛ Nowa la. Bɛtie Nyamenle na bɛyɛ mɔɔ ɔka la; bɛmɛ a le Gyihova Alasevolɛ.









	Fa adenle ne mɔɔ kɔ ngoane nu la azo.​—Mateyu 7:13, 14.



	Bɛbazɛkye amumuyɛma; bɛlɛvoma banyia anzodwolɛ.​—Edwɛne 37:10, 11.











^ (Gyn. 7:11, 12) Nowa lile ɛvolɛ 600 la, ye siane ne mɔɔ tɔ zolɛ nwiɔ na ye kenle 17 ne azo, kenle zɔhane, anwomanyunlu azule kpole ne dukuele yɛɛ anwuma nzule nlenkɛ ne mɔ kɔsɔɔti bukebukele. 12 Na ezule ne dɔle azɛlɛ ne azo alehyenlɛ nee aledwolɛ kenle 40.



^ (Gyn. 7:23) Yemɔti ɔzɛkyele debie biala mɔɔ ngoane wɔ ye nu, mɔɔ sonla, nane, nane mɔɔ twenle bɛ nwo aze yɛɛ abɔdeɛ mɔɔ tu dua anwomanyunlu boka nwo la ɔvile azɛlɛ ne azo. Bɛzɛkyele bɛ muala bɛvile azɛlɛ ne azo; Nowa nee menli mɔɔ boka ɔ nwo wɔ ɛlɛne ne anu la angomekye a nyianle ngoane a.



^ (Mat. 24:37-39) Na kɛ mɔɔ ɛnee ɔde wɔ Nowa mekɛ zo la, zɔhane ala a sonla Ra ne ɛralɛ* ne bayɛ a. 38 Wɔ mekɛ mɔɔ li Azuyilɛ ne anyunlu la anu, bɛlile na bɛnlonle, mrenyia gyale yɛɛ bɛvale mraalɛ bɛmaanle agyalɛ, ɔhɔdwule kenle mɔɔ Nowa vole ɛlɛne ne anu la, 39 na bɛannwu ye kɔkpula kɛ Azuyilɛ ne ravale bɛ muala la, zɔhane ala a sonla Ra ne ɛralɛ bayɛ a.

Nea Edwɛkɛbohilelɛ.


^ (2 Pita 2:5, 6) Yɛɛ yeanva yeangyɛ tete ewiade ne, emomu ɔliele Nowa, tenleneyɛlɛ nwo edwɛkpakavolɛ nee menli nsuu ngoane wɔ mekɛ mɔɔ ɔvale azuyilɛ ɔzɛkyele ɛtanevolɛma ewiade ne la. 6 Na ɔbuale Sodɔm nee Gomɔla fɔlɛ wɔ mekɛ mɔɔ ɔmaanle bɛ azua ne mɔ dɔle nzonle ɔvale ɔhilele ɛtanevolɛma mɔɔ bara la.



^ (Mat. 7:13, 14) “Bɛva anlenkɛ ekyi ne anu, ɔluakɛ anlenkɛ kpole ne nee adenle tɛtɛlɛ ne kɔ ɛzɛkyelɛ nu, na menli dɔɔnwo lua nu; 14 noko anlenkɛ ekyi ne nee adenle ɛdenraa ne kɔ ngoane nu, na menli ekyi bie a nwu ye a.



^ (Edw. 37:10, 11) Ɔnrɛhyɛ biala ɛnee amumuyɛma ɛnle ɛkɛ bieko; Ɛbahɔnlea ɛleka mɔɔ ɛnee bɛde la, Na ɛnrɛnwu bɛ wɔ ɛkɛ. 11 Noko bɛlɛvoma banyia azɛlɛ ne, Na bɛ nye balie kpalɛ* wɔ anzodwolɛ dɔɔnwo anu.

Anzɛɛ “kpole.”







FOA 7

Gyisɛse A Le Nwane?




Gyihova zoanle Gyisɛse wɔ azɛlɛ ye azo. 1 Dwɔn 4:9




[image: Gyisɛse wɔ Nyamenle asa fema zo wɔ anwuma]



Saa yɛkulo kɛ yɛsɔ Gyihova anye a, ɛnee ɔwɔ kɛ yɛtie awie bieko mɔɔ anwo hyia la. Gyihova bɔle sunsum nu sonla bie mɔɔ lɛ tumi kpole la wɔ anwuma mekɛ tendenle kolaa na yeabɔ Adam.





[image: Mɔɔ Mɛle ɛlɛnrenzɛ nee mekɛ mɔɔ ɔwole Gyisɛse la]



Nzinlii, Gyihova maanle bɛlɛra bie mɔɔ ɛnze nrenyia mɔɔ bɛfɛlɛ ye Mɛle la wole ye wɔ Bɛtelɛhɛm. Bɛdonle kakula ne duma Gyisɛse.​—Dwɔn 6:38.





[image: Gyisɛse ɛlɛkilehile awie mɔ Gyihova anwo debie]



Gyisɛse rale azɛlɛ ye azo la, ɔlale Nyamenle subane ne mɔ ali pɛpɛɛpɛ. Ɛnee ɔ ti akunlu le kɛnlɛma, ɔlɛ ɛlɔlɛ, na bɛkola bɛbikye ye. Ɔvale akɛnrasesebɛ ɔhilehilele awie mɔ Gyihova anwo nɔhalɛ ne.






Gyisɛse bɔle ɛbɛla kpalɛ noko bɛkpɔle ye. 1 Pita 2:21-24




[image: Gyisɛse ɛdwazo kakula raalɛ bie yɛɛ yeyɛ nrenyia bie ayile]



Gyisɛse eza yɛle wuliravolɛma ayile na ɔdwazole menli bie mɔɔ wule la.

Asɔne mgbanyima ne mɔ kpɔle Gyisɛse, ɔluakɛ ɔmaanle menli nwunle bɛ adalɛ ngilehilelɛ nee bɛ nyɛleɛ ɛtane ne mɔ.



[image: Bɛbo Gyisɛse na bɛhu ye]



Asɔne mgbanyima ne mɔ maanle Wulomuma bole Gyisɛse na bɛhunle ye.









	Duzu ati a ɔhyia kɛ ɛnwu Gyisɛse anwo edwɛkɛ a?​—Dwɔn 17:3.



	Duzu a Gyisɛse yɛle ye wɔ anwuma kolaa na yeara azɛlɛ ye azo a.​—Kɔlɔsaema 1:15-17.











^ (1 Dwɔn 4:9) Ɛhye azo a bɛluale bɛlale Nyamenle ɛlɔlɛ ne ali wɔ yɛ nwo a, Nyamenle zoanle ɔ Ra kokye ne wɔ ewiade amaa ɔlua ɔ nwo zo yɛanyia ngoane.



^ (Dwɔn 6:38) ɔluakɛ mevi anwuma mera kɛ mebayɛ mɔɔ zoanle me la ɛhulolɛdeɛ, na meamba kɛ mebayɛ me ɛhulolɛdeɛ.



^ (1 Pita 2:21-24) Nɔhalɛ nu, ɛhye ati a bɛvɛlɛle bɛ a, ɔluakɛ Kelaese bɔbɔ nwunle amaneɛ maanle bɛ, na ɔgyakyile neazo ɔmaanle bɛ kɛ bɛli ɔ gyakɛ anzi* kpalɛ. 22 Yeanyɛ ɛtane biala yɛɛ bɛannwu mɛlɛbɛla wɔ ɔ nloa anu. 23 Mɔɔ bɛbɔ ye aholoba la, yeambɔ bɛ bie. Mɔɔ ɔnwu amaneɛ la yeanwunlonwunla awie, emomu ɔvale ɔ nwo ɔdole Ahenle mɔɔ bua ndɛne pɛlepɛle la anwo zo. 24 Ɔdaye mumua ne ɔzoale yɛ ɛtane wɔ ye sonlabaka ne anu wɔ baka ne azo, amaa yɛagyakyi* ɛtane na yɛadɛnla aze yɛamaa tenleneyɛlɛ. Na “ye nganlɛ ne mɔ azo a bɛluale bɛyɛle bɛ ayile a.”

Giliki aneɛ nu, “ɔ gyakɛ abo zo ne anzi.”
Giliki aneɛ nu, “yɛawu yɛamaa.”


^ (Dwɔn 17:3) Ɛhye a le dahuu ngoane a, kɛ bɛkɛnwu wɔ,* nɔhalɛ Nyamenle kokye ne, nee mɔɔ ɛzoanle ye la, Gyisɛse Kelaese.

Anzɛɛ “bɛkɛnyia ɛ nwo ndelebɛbo.”


^ (Kɔl. 1:15-17) Yemɔ a ɔle Nyamenle ne mɔɔ bɛnnwu ye la ɛsaso, abɔdeɛ muala anu belamunli ralɛ a; 16 ɔluakɛ bɛluale ɔ nwo zo a bɛbɔle debie biala mɔɔ wɔ anwuma nee azɛlɛ ye azo a, ninyɛne mɔɔ bɛnwu bɛ nee ninyɛne mɔɔ bɛnnwu bɛ, arelemgbunli mbia o, mgbolema o, tumililɛ anzɛɛ tumivolɛma o. Bɛluale ɔ nwo zo a bɛbɔle ninyɛne mɔɔ ɛha la a, na bɛbɔle bɛmaanle ye. 17 Eza ɔlimoale ninyɛne mɔɔ ɛha la amuala anyunlu, na bɛluale ɔ nwo zo a bɛbɔle ninyɛne mɔɔ ɛha la a,








FOA 8

Duzu A Gyisɛse Ewule Ne Bamaa Wɔanyia A?




Gyisɛse wule amaa yɛanyia ngoane. Dwɔn 3:16




[image: Mraalɛ bie ɛlɛnea Gyisɛse nla ne mɔɔ awie ɛnle nu la]



Gyisɛse wule la ye kenle nsa ne azo, mraalɛ bie hɔle ye nla ne azo na bɛannwu debie biala wɔ nu. Ɛnee Gyihova ɛdwazo Gyisɛse ɛvi ewule nu.





[image: Gyisɛse ɛye ɔ nwo ɛhile ye ɛzoanvolɛma ne, akee nzinlii ɔsia ɔkɔ anwuma]



Nzinlii Gyisɛse yele ɔ nwo hilele ye ɛzoanvolɛma ne.

Ɛhɛe, Gyihova dwazole Gyisɛse rale ngoane nu kɛ sunsum nu abɔdeɛ mɔɔ lɛ tumi mɔɔ ɛnwu ɛlɛ a. Gyisɛse ɛdoavolɛma ne nwunle ye kɛ ɔlɛkɔ anwuma.

	“Ɛtane ahatualɛ” a le duzu?​—Wulomuma 6:23.



	Gyisɛse bukele dahuu ngoane nwo adenle.​—Wulomuma 5:21.














Nyamenle dwazole Gyisɛse na ɔyɛle ye Belemgbunlililɛ ne azo Belemgbunli. Daneɛle 7:13, 14




[image: Gyisɛse de ye Belemgbunli ebia nu, ɔlɛnea menli nwo zo wɔ paladaese azɛlɛ ne azo]



Gyisɛse vale ye ngoane yɛle ɛkpɔnedeɛ maanle alesama. (Mateyu 20:28) Ɔlua zɔhane ɛkpɔnedeɛ ne azo, Nyamenle bamaa yɛadɛnla aze dahuu.

Gyihova ɛkpa Gyisɛse kɛ Belemgbunli mɔɔ bali azɛlɛ ye azo tumi a. Menli 144,000 mɔɔ di nɔhalɛ mɔɔ bɛbadwazo bɛ bɛavi ewule nu wɔ azɛlɛ ye azo bɛahɔ anwuma la bɛaboka ɔ nwo. Gyisɛse nee menli 144,000 ne a bayɛ tenlene anwuma arane​—Nyamenle Belemgbunlililɛ ne a.—Yekile 14:1-3.

Nyamenle Belemgbunlililɛ ne bayɛ azɛlɛ ye paladaese. Konle, ɛtanelilɛ, ehyia nee ɛhɔne bavi ɛkɛ. Menli nye balie kpalɛ.​—Edwɛne 145:16.







	Nyilalɛ boni mɔ a Belemgbunlililɛ ne bava ara a?​—Edwɛne 72.



	Ɔwɔ kɛ yɛyɛ asɔne kɛ Nyamenle Belemgbunlililɛ ne ɛrɛla.—Mateyu 6:10.











^ (Dwɔn 3:16) “Na Nyamenle hulole ewiade ne kpole kpalɛ yemɔti ɔvale ɔ Ra kokye ne ɔmaanle, amaa awie biala mɔɔ kɛla ye ali kɛ ɔlɛ diedi wɔ ye nu la bɛanzɛkye ye na yeanyia dahuu ngoane.



^ (Wlo. 6:23) Ɔluakɛ ɛtane ahatualɛ a le ewule na ahyɛlɛdeɛ ne mɔɔ Nyamenle fa maa la a le dahuu ngoane ɔlua yɛ Awulae Kelaese Gyisɛse anwo zo.



^ (Wlo. 5:21) Duzu ati ɔ? Amaa kɛ mɔɔ ɛtane nee ewule lile belemgbunli la, ɛlolɛ kpole ne noko alua tenleneyɛlɛ zo ali belemgbunli, na yealua yɛ Awulae Gyisɛse Kelaese anwo zo yeahɔwie dahuu ngoane nu.



^ (Dan. 7:13, 14) “Mengɔle zo meneanle ɛnyelɛzodeɛnwunlɛ ne mɔ wɔ nɔe ne, na nea! ɛnee awie mɔɔ le kɛ sonla ra la lua anwuma amungu ne anu ɛlɛba; na ɔnyianle adenle ɔrale Mɔɔ Ye Mekɛ Vi Tete la anwo ɛkɛ, na bɛmaanle ɔbikyele Ahenle zɔhane anyunlu ɛkɛ. 14 Na bɛvale tumililɛ, enililɛ nee belemgbunlililɛ bɛmaanle ye amaa menli, maanle maanle nee menli mɔɔ ka aneɛ ngakyile la amuala azonle ye. Ye tumililɛ ne le dahuu tumililɛ mɔɔ ɛnrɛpɛ nu ɛlɛ a yɛɛ bɛnrɛzɛkye ye belemgbunlililɛ ne.



^ (Mat. 20:28) Kɛ mɔɔ sonla Ra ne amba kɛ bɛzonle ye, emomu ɔrale kɛ ɔbazonle na yeava ye ngoane* yeayɛ ɛkpɔnedeɛ yealie menli dɔɔnwo la.”

Anzɛɛ “ye ɛkɛla.”


^ (Yek. 14:1-3) Akee menwunle ye, na nea! Boaneralɛ ne gyi Zayɔn Boka ne azo, na menli 144,000 ne mɔɔ bɛhɛlɛ ye duma nee ɔ Ze duma wɔ bɛ nwoma azo la boka ɔ nwo. 2 Mendele dede bie vi anwuma mɔɔ le kɛ nzule dɔɔnwo mɔɔ ɛlɛse nee ezulehululɛ mɔɔ anloa yɛ se la; na dede ne mɔɔ mendele la le kɛ edwɛndolɛma mɔɔ bɛlɛbɔ bɛ haape la. 3 Na bɛlɛto edwɛne bie mɔɔ zɔho edwɛne fofolɛ la wɔ belemgbunli ebia ne nee tease abɔdeɛ nna ne nee mgbanyima ne mɔ anyunlu, na awie biala angola anzukoa edwɛne zɔhane kyesɛ menli 144,000 ne mɔɔ bɛdɔ bɛ bɛvi azɛlɛ ye azo la ala.



^ (Edw. 145:16) Ɛbuke ɛ sa nu Na ɛmaa tease abɔdeɛ biala nyia mɔɔ ɔkulo la.



^ (Mat. 6:10) Wɔ Belemgbunlililɛ ɛrɛla. Wɔ ɛhulolɛdeɛ ɛyɛ ɛkɛ wɔ azɛlɛ ye azo kɛ anwuma la.








FOA 9

Kenlenzu A Paladaese Bara A?




Azɛlɛ ye azo ngyegyelɛ ne kile kɛ ɔnrɛhyɛ Belemgbunlililɛ ne bara. Luku 21:10, 11; 2 Timote 3:1-5




[image: Ngyegyelɛ mɔɔ ɛbu mekɛ mɔɔ li awieleɛ la anu—kyakyadolɛ, konle, ewule ngakyile, ɛhɔne, bɛnrɛdie bɛ awovolɛ, yɛɛ mbusuafoɔ basabasayɛlɛ]



Baebolo ne hanle ninyɛne dɔɔnwo mɔɔ ɛlɛsisi ɛnɛ la anwo edwɛkɛ dole ɛkɛ. Ɔhanle kɛ menli bahulo ezukoa, bɛnrɛdie bɛ awovolɛ, bɛ nwo bayɛ ɛzulolɛ, yɛɛ bɛbahulo anyelielɛ.

Azɛlɛkpusulɛ mgbole, konle, ɛhɔne, nee ewule ngakyile bara. Ninyɛne ɛhye mɔ ɛlɛsisi ɛnɛ.



[image: Gyihova Alasevolɛ ne mɔ ko ɛlɛbɔ Belemgbunlililɛ edwɛkpa ne nolo ahile nrenyia bie]



Eza Gyisɛse hanle kɛ bɛbabɔ Belemgbunlililɛ ne anwo edwɛkpa ne nolo wɔ azɛlɛ ye azo amuala.​—Mateyu 24:14.






Belemgbunlililɛ ne baye amumuyɛyɛlɛ kɔsɔɔti avi ɛkɛ. 2 Pita 3:13




[image: Bɛbazɛkye amumuyɛma wɔ Amagɛdɔn, na akee bɛadua Seetan nee ye sunsum ɛtane ne mɔ kakɛ]



Ɔnrɛhyɛ Gyihova bazɛkye amumuyɛma kɔsɔɔti.

Bɛbadua Seetan nee sunsum ɛtane ne mɔ kakɛ.



[image: Gyisɛse de ye belemgbunli ebia nu wɔ anwuma na menli ngakyile ɛlɛdi fɛlɛko]



Bɛbalie bɛdabɛ mɔɔ bɛtie Nyamenle la ngoane bahɔ tenlene ewiade fofolɛ ne anu, ɛleka mɔɔ ɛzulolɛ ɛnle ɛkɛ la. Menli mɔɔ wɔ ɛkɛ ne la di nɔhalɛ yɛɛ bɛkulo bɛ nwo ngoko.









	Duzu a Gyisɛse hanle kɛ ɔbazi wɔ yɛ mekɛ ye azo a?​—Mateyu 24:3-14.



	Bɛbazɛkye amumuyɛma.​—2 Pita 3:7.











^ (Luku 21:10, 11) Akee ɔzele bɛ kɛ: “Maanle badwazo atia maanle yɛɛ belemgbunlililɛ badwazo atia belemgbunlililɛ. 11 Azɛlɛkpusulɛ mgbole bara, na ɛhɔne nee ewulenzane bara ɛleka ngakyile; na bɛbanwu ninyɛne ɛzulolɛ yɛɛ sɛkɛlɛneɛ mgbole wɔ anwuma.



^ (2 Tim. 3:1-5) Noko nwu ɛhye kɛ, wɔ mekɛ mɔɔ li awieleɛ la anu, mekɛ mɔɔ anu yɛ se la bara. 2 Ɔluakɛ menli bahulo bɛ ngome bɛ nwo,* bɛbahulo ezukoa, bɛbayɛ adubɛnwo, anwomemaazo, bɛbaha munzule edwɛkɛ, bɛbayɛ awovolɛ nwo anzosesebɛ, boniayɛma, bɛnrɛli nɔhalɛ, 3 menli mɔɔ ɛnlɛ sonla nwo ɛlɔlɛ, menli mɔɔ bɛ nee bɛ ɛnyɛ ngyehyɛleɛ, dumasɛkyevoma, menli mɔɔ ɛngomo bɛ nwo zo, menli mɔɔ anwo yɛ ɛzulolɛ, menli mɔɔ ɛngulo kpalɛyɛlɛ, 4 menli mɔɔ ye awie mɔ maa, menli mɔɔ le tufoande, menli mɔɔ tu bɛ nloa anu, menli mɔɔ kulo anyelielɛ na bɛngulo Nyamenle, 5 bɛyɛ bɛ nwo kɛ bɛzɔ nyamenlezonlenlɛ nu noko bɛnva nuhua tumi ne bɛmbɔ bɛ ɛbɛla; twe ɛ nwo fi menli zɛhae mɔ anwo.

Anzɛɛ “bɛbayɛ angomedi.”


^ (Mat. 24:14) Na bɛbabɔ Belemgbunlililɛ ne anwo edwɛkpa ɛhye nolo wɔ azɛlɛ ye azo amuala bɛava bɛali maanle maanle ne amuala daselɛ, kolaa na awieleɛ ne ara.



^ (2 Pita 3:13) Na kɛ mɔɔ ye ɛwɔkɛ ne kile la, yɛlɛkendɛ anwuma fofolɛ nee azɛlɛ fofolɛ, na ɛhye mɔ anu a tenleneyɛlɛ badɛnla a.



^ (2 Pita 3:7) Na ɔlua edwɛkɛ ko ne ala azo, bɛva anwuma nee azɛlɛ ne mɔɔ wɔ ɛkɛ ne la bɛzie ɛkɛ bɛmaa senle na bɛlɛfa bɛahendɛ ndɛnebualɛ kenle ne nee amumuyɛma ɛzɛkyelɛ ne.








FOA 10

Nyilalɛ Boni A Menli Mɔɔ Tie Nyamenle La Banyia A?




Bɛbadwazo mowuamra dɔɔnwo bara azɛlɛ ye azo. Gyima ne 24:15




[image: Menli mɔɔ wɔ Paladaese la ɛlɛyɛ menli mɔɔ bɛdwazo bɛ la akoaba]



Suzu nyilalɛ mɔɔ saa ɛtie Gyihova a ɛbanyia ye kenle bie la anwo nea! Ɛbanyia kpɔkɛdelɛ mɔɔ di munli; awie biala anwo ɛnrɛdo ye anzɛɛ ɛnrɛyɛ wuliravolɛ. Ɛtanevolɛma bavi ɛkɛ, na ɛbahola wɔalie awie biala wɔali.

Nyane, alɔbɔlɛ nee ɛzunlɛ ɛnle ɛkɛ. Awie biala ɛnrɛyɛ ɛrelera, yɛɛ awie ɛnrɛwu.

Ɛ nee ɛ gɔnwo mɔ nee wɔ mbusuafoɔ babɔ nu adɛnla. Paladaese asetɛnla bayɛ anyelielɛ.

Ɛzulolɛ ɛnle ɛkɛ. Menli bali fɛlɛko kpalɛ.






Nyamenle Belemgbunlililɛ ne baye amaneɛnwunlɛ kɔsɔɔti avi ɛkɛ. Yekile 21:3, 4










^ (Gyi. 24:15) Na melɛ anyelazo wɔ Nyamenle anu, kɛ mɔɔ menli ɛhye mɔ noko lɛ la kɛ, bɛbadwazo tenlenema nee bɛdabɛ mɔɔ bɛnle tenlenema la bɛavi ewule nu.



^ (Yek. 21:3, 4) Akee mendele ɛnelɛ kpole bie menvile belemgbunli ebia ne azo kɛ: “Nea! Nyamenle ɛdanlɛsua ne wɔ alesama avinli, na ɔ nee bɛ badɛnla na bɛayɛ ye menli. Na Nyamenle mumua ne nee bɛ balua. 4 Na ɔbakyikyi bɛ nye anwo monle kɔsɔɔti, na ewule ɛnle ɛkɛ bieko, yɛɛ alɔbɔlɛ nee ɛzunlɛ nee nyane ɛnle ɛkɛ bieko. Alimoa ninyɛne ne ɛpɛ nu.”








FOA 11

Asoo Gyihova Tie Yɛ Asɔneyɛlɛ?




Nyamenle tie yɛ asɔneyɛlɛ. 1 Pita 3:12




[image: Gyihova anwuma belemgbunli ebia ne]



Gyihova le “asɔneyɛlɛ Tievolɛ.” (Edwɛne 65:2) Ɔkulo kɛ yɛfi yɛ ahonle nu yɛtendɛ yɛkile ye.





[image: Nrenyia bie ɛlɛyɛ asɔne]



Sɛlɛ Gyihova angomekye, mmasɛlɛ awie gyɛne biala.

	Gyisɛse hilele yɛ kɛzi bɛyɛ asɔne la.​—Mateyu 6:9-15.



	Nwane mɔ a Nyamenle tie bɛ asɔneyɛlɛ a?​—Edwɛne 145:18, 19.














Yɛkola yɛyɛ ninyɛne dɔɔnwo anwo asɔne. 1 Dwɔn 5:14




[image: Gyisɛse nee menli 144,000 wɔ Belemgbunlililɛ ne anu]



Yɛ asɔne kɛ bɛyɛ Nyamenle ɛhulolɛdeɛ wɔ anwuma nee azɛlɛ ye azo.

Yɛ asɔne kɛ Gyihova ɛboa wɔ ɔmaa ɛyɛ mɔɔ le kpalɛ la. Eza ɛbahola wɔayɛ aleɛ, gyima, dabelɛ, adɛladeɛ nee kpɔkɛdelɛ nwo asɔne.



[image: Kilisienenli fa ɔ nwo to Gyihova moalɛ zo amaa yeanlea ɔ nwo nee ye abusua na yeayɛ mɔɔ le kpalɛ la]



Dua Gyisɛse duma nu yɛ asɔne fa kile kɛ ɛ nye sɔ mɔɔ yeyɛ yemaa wɔ la.









	Gyihova tie menli mɔɔ yɛ mɔɔ tenrɛ la.​—Mrɛlɛbulɛ 15:29.



	Mmadwenledwenle debie biala anwo.​—Felepaema 4:6, 7.











^ (1 Pita 3:12) Ɔluakɛ Gyihova* anye wɔ tenlenema anwo zo na ɔyɛ ɛnzolɛ ɔtie bɛ modolɛ, noko Gyihova* anye sa bɛdabɛ mɔɔ bɛyɛ ninyɛndane la.”

Nea Mok. A5.
Nea Mok. A5.


^ (Edw. 65:2) O asɔneyɛlɛ Tievolɛ, ɛ nwo ɛkɛ ne a menli* ngakyile kɔsɔɔti ba a.

Hibulu aneɛ nu, “nwonane.”


^ (Mat. 6:9-15) “Yemɔti bɛyɛ asɔne a, bɛyɛ ye zɛhae: “‘Yɛ Ze mɔɔ wɔ anwuma, wɔ duma nwo ɛde.* 10 Wɔ Belemgbunlililɛ ɛrɛla. Wɔ ɛhulolɛdeɛ ɛyɛ ɛkɛ wɔ azɛlɛ ye azo kɛ anwuma la. 11 Maa yɛ ɛnɛ aleɛ* wɔ alehyenlɛ ɛhye anu; 12 na fa yɛ kakɛ kyɛ yɛ kɛ mɔɔ yɛdayɛ noko yɛva yɛhyɛ menli mɔɔ tua yɛ kakɛ la. 13 Mmafa yɛ ɛkɔ sɔnea nu, emomu die yɛ fi amumuyɛnli ne asa anu.’ 14 “Ɔluakɛ saa bɛfa awie mɔ nvonleɛ bɛkyɛ bɛ a, yɛɛ bɛ Ze mɔɔ wɔ anwuma la noko bava bɛ nvonleɛ ahyɛ bɛ a; 15 na saa bɛanva awie mɔ nvonleɛ bɛangyɛ bɛ a, bɛ Ze ne noko ɛnrɛva bɛ nvonleɛ ɛnrɛhyɛ bɛ.

Anzɛɛ “maa bɛyɛ wɔ duma nwuanzanwuanza; maa bɛbu wɔ duma kɛ ɔle nwuanzanwuanza.”
Giliki aneɛ nu, “paano.”


^ (Edw. 145:18, 19) Gyihova bikye bɛdabɛ mɔɔ bɛfɛlɛ ye la kɔsɔɔti, Bɛdabɛ mɔɔ bɛfɛlɛ ye nɔhalɛ nu la kɔsɔɔti. 19 Ɔmaa bɛdabɛ mɔɔ bɛsulo ye la nyia mɔɔ bɛkulo la; Ɔtie bɛ ɛzunlɛ, na ɔdie bɛ.



^ (1 Dwɔn 5:14) Na anwodozo* mɔɔ yɛlɛ wɔ ye nu la a le kɛ, debie biala mɔɔ yɛkɛbiza ye wɔ ye ɛhulolɛ zo la, ɔtie yɛ.

Anzɛɛ “akɛnrasesebɛ.”


^ (Mrɛ. 15:29) Gyihova nee amumuyɛma avinli twe, Noko ɔtie tenlenema asɔneyɛlɛ.



^ (Fel. 4:6, 7) Bɛmmadwenledwenle debie biala anwo, emomu wɔ debie biala anu bɛlua asɔneyɛlɛ nee modolɛ nee moyɛlɛ zo bɛva bɛ nzɛlɛlɛ bɛdo Nyamenle anyunlu; 7 na Nyamenle anzodwolɛ ne mɔɔ bo ndelebɛbo muala azo la balua Kelaese Gyisɛse anwo zo abɔ bɛ ahonle nee bɛ adwenle nzuzulɛ* nwo bane.

Giliki aneɛ nu, “adwenle tumi.”







FOA 12

Kɛ Ɔkɛyɛ Na Wɔ Abusua Ne Anye Alie Ɛ?




Ɛlɔlɛ a le debie titili mɔɔ fa anyelielɛ ba abusua nu a. Ɛfɛsɛsema 5:33




[image: Adam nee Yive wɔ Yidɛn tola ne anu]



Nyamenle ngyinlazo ne kile kɛ ɔwɔ kɛ nrenyia gya raalɛ ko ala.





[image: Kunli bie ɛlɛnea ɔ ye mɔɔ ɛnde kpɔkɛ la; raalɛ bie ɛziezie ɔ hu aleɛ]



Kunli mɔɔ lɛ ɛlɔlɛ la dwenle ɔ ye anwo na ɔte ye edwɛkɛ bo.

Ɔwɔ kɛ yelɛ nee ɔ hu yɛ ko.



[image: Selɛ bie ɛlɛka ahile ɔ ra nrenyia kɛ ɔdie edwɛkɛ wɔ debiezukoalɛ bo]



Ɔwɔ kɛ ngakula tie bɛ awovolɛ.






Yɛ nyele na di nɔhalɛ, mmayɛ atisesebɛ sonla mɔɔ ɛnli nɔhalɛ la. Kɔlɔsaema 3:5, 8-10




[image: Awovolɛ ɛlɛkilehile bɛ mra Baebolo ne]



Nyamenle Edwɛkɛ ne se ɔwɔ kɛ kunli kulo ɔ ye kɛ ɔdaye ɔ nwo la, na yelɛ noko nyia ɛbulɛ kpole maa ɔ hu.





[image: Yelɛ bie mɔɔ ɔ hu ɛnyia raalɛ gyɛne anwo ɛhulolɛ la ɛlɛdi nyane]



Saa awie mɔɔ ɛgya la nee awie gyɛne da a ɔle ɛtane. Mraalɛ dɔɔnwo ɛgyalɛ noko le ɛtane.





[image: Abusua bie ɛlɛnea sɛnzɛne mɔɔ ɛhɔdɔ la]



Gyihova Edwɛkɛ ne kilehile mbusua kɛzi bɛbahola bɛanyia anyelielɛ la.









	Bɔ ɛbɛla mɔɔ anwo te la.—1 Kɔlentema 6:18.



	Kulo ɛ mra, kilehile bɛ na bɔ bɛ nwo bane.​—Ditilɔnomi 6:4-9.











^ (Ɛfɛ. 5:33) Noko akee, ɔwɔ kɛ bɛ nuhua ko biala kulo ɔ ye kɛ ɔdaye ɔ nwo la; na yelɛ noko nyia ɛbulɛ kpole maa ɔ hu.



^ (Kɔl. 3:5) Yemɔti, bɛhu bɛ sonlabaka ne nvɛyeba ne mɔ mɔɔ wɔ azɛlɛ ye azo la wɔ adwɔmane ɛbɛla,* evinli nyɛleɛ, nla nwo atiakunluwɔzo ɛtane, nganeɛdelɛ ɛtane nee anyebolo mɔɔ le awozonle ɛzonlenlɛ la anwo.

Giliki, por·nei′a. Nea Edwɛkɛbohilelɛ.


^ (Kɔl. 3:8-10) Noko kɛkala, ɔwɔ kɛ bɛye ɛhye mɔ amuala bɛgua: ɛya, ɛya kpole, ninyɛndane, aholoba, yɛɛ bɛmmamaa edwɛkɛ ɛtane fi bɛ nloa anu finde. 9 Bɛmmabɔ adalɛ bɛkile bɛ nwo. Bɛye subane* dɛba ne nee ye nyɛleɛ ne mɔ bɛgua, 10 na bɛva subane fofolɛ ne mɔɔ bɛlua nɔhalɛ ndelebɛbo zo bɛlɛyɛ ye fofolɛ kɛ mɔɔ Ahenle mɔɔ bɔle ye la subane ne de la bɛwula,

Giliki aneɛ nu, “sonla.”


^ (1 Kɔl. 6:18) Bɛnriandi adwɔmane ɛbɛla!* Ɛtane gyɛne biala mɔɔ sonla kɛyɛ la ɛnga ye sonlabaka ne, noko awie biala mɔɔ kɛbɔ adwɔmane ɛbɛla la yɛ ɛtane tia ɔdaye ye sonlabaka ne.

Giliki, por·nei′a. Nea Edwɛkɛbohilelɛ.


^ (Dit. 6:4-9) “O Yizilayɛ tie: Gyihova yɛ Nyamenle ne le Gyihova kokye. 5 Bɛva bɛ ahonle muala nee bɛ ɛkɛla* muala nee bɛ anwosesebɛ muala* bɛhulo Gyihova bɛ Nyamenle ne. 6 Ɔwɔ kɛ edwɛkɛ ɛhye mɔɔ melɛka meahile bɛ ɛnɛ la da bɛ ahonle nwo, 7 na ɔwɔ kɛ bɛfa bɛwula bɛ mra ahonle nu* na bɛka nwolɛ edwɛkɛ wɔ mekɛ mɔɔ bɛde bɛ azua nu anzɛɛ bɛlua adenle zo anzɛɛ bɛla anzɛɛ bɛdwazo la. 8 Bɛva bɛyɛ ngakyedeɛ bɛkyekye bɛ sa, na bɛva bɛyɛ abotile bɛbɔ bɛ nwoma azo.* 9 Bɛhɛlɛ bɛ wɔ bɛ nlenkɛ felɛmo ne mɔ nee bɛ nlenkɛ mgbole ne mɔ anwo.

Nea Edwɛkɛbohilelɛ.
Anzɛɛ “mɔɔ bɛlɛ la amuala.”
Anzɛɛ “bɛsi zo bɛkile bɛ mra; bɛfa bɛbeta bɛ mra ahonle zo.”
Hibulu aneɛ nu, “bɛ nye avinli.”







FOA 13

Duzu A Ɔwɔ Kɛ Yɛyɛ Na Yɛazɔ Nyamenle Anye A?




Twe ɛ nwo fi ninyɛndane nwo. 1 Kɔlentema 6:9, 10




[image: Ninyɛne mɔɔ Nyamenle kyi—awuleyɛlɛ, nzabolɛ, nyiletane ɛnlonlɛ, konle, ananze mɔɔ bɛsɛlɛ bɛ, yɛɛ awozonle ɛzonlenlɛ]



Saa yɛkulo Gyihova a, yɛnrɛyɛ ninyɛne mɔɔ ɔkyi la.

Gyihova ɛmkpondɛ kɛ yɛwua, yɛbo nza, anzɛɛ yɛno nyiletane.

Nyamenle kyi kodiawuyɛlɛ, ɛkolɛyelɛ yɛɛ mrenyia mɔɔ fa mrenyia nee mraalɛ mɔɔ fa mraalɛ la. Ɔmkpondɛ kɛ yɛyɛ anyebolo anzɛɛ yɛ nee awie mɔ ko.

Ɔnle kɛ yɛsonle awozonle anzɛɛ yɛfa yɛ nwo yɛwula sunsum ɛtane nyɛleɛ nu.

Wɔ azɛlɛ ye azo Paladaese ne mɔɔ ɛlɛba la anu, menli mɔɔ yɛ ninyɛndane la ɛnrɛdɛnla nu bie.

	Kɛzi Nyamenle bu ngonyiayelɛ ɛ?​—Ditilɔnomi 18:10-12.



	Duzu ati a ɔnle kɛ yɛsonle awozonle ɛ?​—Ayezaya 44:15-20.














Yɛ mɔɔ le kpalɛ la. Mateyu 7:12




[image: Ninyɛne mɔɔ sɔ Nyamenle anye—kulo awie mɔ, di nɔhalɛ, na fa ɛtane kyɛ]



Saa yɛbazɔ Nyamenle anye a, ɔwɔ kɛ yɛbɔ mɔdenle kɛ yɛbayɛ kɛ ɔdaye la.

Kile kɛ ɛkulo awie mɔ ɔlua ninyɛne mgbalɛ mɔɔ ɛbayɛ wɔamaa bɛ la azo.

Di nɔhalɛ.

Se anwunvɔne na fa ɛtane kyɛ.



[image: Gyihova Alasevolɛ nwiɔ ɛlɛdi nrenyia bie daselɛ]



Ka Gyihova nee ye ndenle ne mɔ anwo edwɛkɛ kile awie mɔ.​—Ayezaya 43:10.









	Sukoa Gyihova.​—1 Pita 1:14-16.



	Kulo awie mɔ.​—1 Dwɔn 4:7, 8, 11.











^ (1 Kɔl. 6:9, 10) Anzɛɛ bɛnze kɛ amumuyɛma ɛnrɛnyia Nyamenle Belemgbunlililɛ ne ɔ? Bɛmmamaa bɛbɛlɛbɛla bɛ.* Menli mɔɔ bɔ adwɔmane,* awozonle ɛzonlenlɛma, agyalɛzɛkyelɛma, mrenyia mɔɔ maa mrenyia fa bɛ, mrenyia mɔɔ fa bɛ gɔnwo mɔ mrenyia, 10 nwule, anyeboloma, nzabovoma, menli mɔɔ bɔ aholoba* yɛɛ nzisima ɛnrɛnyia Nyamenle Belemgbunlililɛ ne.

Anzɛɛ “Bɛmmabɛlɛbɛla bɛ nwo.”
Nea Edwɛkɛbohilelɛ, “Adwɔmane ɛbɛla.”
Anzɛɛ “bɛ nloa ɛdendɛlɛ ɛnyɛ fɛ.”


^ (Dit. 18:10-12) Ɔnle kɛ bɛnwu awie biala mɔɔ maa ɔ ra nrenyia anzɛɛ ɔ ra raalɛ fa senle nu la wɔ bɛ avinli, awie mɔɔ kɔ abisadeɛ, awie mɔɔ ye ngonyia, awie mɔɔ kpondɛ mɔɔ bazi kenle bie la anwo sɛkɛlɛneɛ, 11 awie biala mɔɔ kye awie mɔ sili, awie biala mɔɔ biza awie mɔɔ tendɛ sunsum ɛtane nloa zo la edwɛkɛ anzɛɛ awie mɔɔ ka kenle bie edwɛkɛ, anzɛɛ awie biala mɔɔ biza mowuamra anwo edwɛkɛ la. 12 Ɔluakɛ Gyihova kyi awie biala mɔɔ yɛ ninyɛne ɛhye mɔ la, na bɛkyi ninyɛne ɛhye mɔ ati a Gyihova bɛ Nyamenle ne ɛlɛfoa bɛ avi bɛ nyunlu a.



^ (Aye. 44:15-20) Akee ɔyɛ ɛyɛne ɔmaa sonla fa wuda senle. Ɔfa foa ko ɔbɔ ɔ nwo wuluwulu; Ɔwuda senle na ɔto paano. Noko eza ɔfa bie ɔyɛ nyamenle na ɔsonle ye. Ɔfa bie ɔse ananze na ɔbɔ ɔ ti aze ɔmaa ye. 16 Ɔfa foa ko ɔwuda senle; Ɔfa bie ɔtondo nane ɔdi na ɔ ko yi. Eza ɔbɔ ɔ nwo wuluwulu na ɔka kɛ: “Aa! Senle ne mɔɔ menwu ye la ɛmaa me nwo ɛyɛ me wuluwulu.” 17 Noko ɔfa mɔɔ ɛha la ɔyɛ nyamenle, ɔfa ɔse ananze. Ɔbɔ ɔ ti aze ɔmaa ye na ɔsonle ye. Ɔyɛ asɔne wɔ ɔ nyunlu na ɔka kɛ: “Die me, ɔluakɛ ɛle me nyamenle.” 18 Bɛnze ɛhwee, bɛnde debie biala abo, Ɔluakɛ bɛheda bɛ nye yɛɛ bɛnnwu debie. Nwunu biala ɛnle bɛ ahonle nu. 19 Biala ɛndwenle nwo wɔ ye ahonle nu Yɛɛ ɔnnwu nrɛlɛbɛ anzɛɛ ɔnnyia ndelebɛbo kɛ: “Meva foa ko mewuda senle, Yɛɛ medo paano na medondo nane wɔ ye samɛnlakɛ ne azo meli. Asoo ɔwɔ kɛ akee mefa mɔɔ ɛha la meyɛ kyibadeɛ ɔ? Asoo ɔwɔ kɛ mesonle baka sinli* ɔ?” 20 Ɔdi nzonle. Ye ahonle ɛbɛlɛbɛla ye ɛmaa yeminli. Ɔngola ɔnlie ɔ nwo* yɛɛ ɔnga kɛ: “Asoo tɛ adalɛ debie a wɔ me sa fema ne anu la?”

Anzɛɛ “baka wulera.”
Anzɛɛ “ye ɛkɛla.”


^ (Mat. 7:12) “Yemɔti, debie biala mɔɔ bɛkulo kɛ menli yɛ maa bɛ la, bɛdabɛ noko bɛyɛ ye zɔhane ala bɛmaa bɛ. Nɔhalɛ nu, ɛhye a Mɛla ne nee Ngapezoma ne ka a.



^ (Aye. 43:10) “Bɛle me alasevolɛ,” kɛ Gyihova se la ɛne, “Ɛhɛe, me sonvolɛ mɔɔ mekpa ye, Amaa bɛanwu ye na bɛanyia diedi wɔ me nu* Na bɛade ɔ bo kɛ kɛ mede ala ɛne. Nyamenle biala ɛnli me nyunlu, Yɛɛ biala ɛnli me nzi.

Anzɛɛ “na bɛava bɛ rɛle bɛawula me nu.”


^ (1 Pita 1:14-16) Bɛle ngakula mɔɔ bɛyɛ tieyɛ, bɛmmadi atiakunluwɔzo mɔɔ ɛnee bɛlɛ ye wɔ mekɛ mɔɔ ɛnee bɛnze ɛhwee la anzi, 15 na kɛ mɔɔ Nwuanzanwuanzanli ne mɔɔ vɛlɛle bɛ la de la, bɛdabɛ noko bɛyɛ nwuanzanwuanza wɔ bɛ nyɛleɛ muala anu, 16 ɔluakɛ bɛhɛlɛ kɛ: “Bɛyɛ nwuanzanwuanza, ɔluakɛ mele nwuanzanwuanza.”



^ (1 Dwɔn 4:7, 8) Alɔvolɛ, bɛmaa yɛhɔ zo yɛhulo yɛ nwo ngoko, ɔluakɛ ɛlɔlɛ vi Nyamenle na awie biala mɔɔ lɛ ɛlɔlɛ la le Nyamenle ara na ɔze Nyamenle. 8 Awie biala mɔɔ ɛnlɛ ɛlɔlɛ la ɛnze Nyamenle, ɔluakɛ Nyamenle le ɛlɔlɛ.



^ (1 Dwɔn 4:11) Alɔvolɛ, saa Nyamenle ɛhulo yɛ zɛhae a, ɛnee ɔle yɛ gyima kɛ yɛdayɛ noko yɛkɛhulo yɛ nwo ngoko.








FOA 14

Kɛ Ɔkɛyɛ Na Wɔali Nɔhalɛ Wɔamaa Gyihova Ɛ?




Kɔ Nyamenle afoa. 1 Pita 5:6-9




[image: Kilisienenli bie ɛkpo kɛ ɔbava ɔ nwo yeawula adalɛ ɛzonlenlɛ anzɛɛ maanyɛlɛ edwɛkɛ nu]



Twe ɛ nwo fi amaamuo mɔɔ Baebolo ne ɛnlie ɛndo nu la anwo. Ɔhyia akɛnrasesebɛ na wɔahola wɔayɛ ɛhye.

Mmafa ɛ nwo ɛwula maanle maanle ne maanyɛlɛ edwɛkɛ nu; bɛngyi Gyihova nee ye Belemgbunlililɛ ne anzi.

	Gyihova bɔ menli mɔɔ di nɔhalɛ maa ye la anwo bane.—Edwɛne 97:10.














Si kpɔkɛ kpalɛ​—tie Nyamenle. Mateyu 7:24, 25




[image: Nrenyia bie ɛhɔ debiezukoalɛ wɔ Belemgbunlililɛ Asalo, na ɔ nee Gyihova Alasevolɛ ne mɔ ko ɛlɛsukoa Baebolo ne]



Ɛ nee Gyihova Alasevolɛ ɛdu; bɛbaboa wɔ bɛamaa wɔabikye Nyamenle.

Kɔ zo sukoa Nyamenle anwo debie na bɔ mɔdenle di ye mɛla ne mɔ azo.



[image: Nrenyia bie ɛyila ɔ nwo zo ɛmaa Gyihova wɔ asɔneyɛlɛ nu na nzinlii bɛzɔne ye]



Saa wɔ diedi yɛ kpole a, ɔwɔ kɛ ɛyila ɛ nwo zo ɛmaa Gyihova na ɛmaa bɛsɔne wɔ.​—Mateyu 28:19.

Tie Nyamenle. Kenga Baebolo ne, na ka kile Gyihova Alasevolɛ kɛ bɛboa wɔ bɛmaa ɛde ɔ bo. Akee fa mɔɔ wɔzukoa la di gyima. Saa ɛyɛ ye zɔ a, ɛbadɛnla aze dahuu.​—Edwɛne 37:29.







	Nu ɛ nwo na ɛbanyia ɛtanefakyɛ.​—Gyima ne 3:19.



	Fa adenle ne mɔɔ kɔ dahuu ngoane nu la azo. —Mateyu 7:13, 14.











^ (1 Pita 5:6-9) Ɔti bɛbɛlɛ bɛ nwo aze wɔ Nyamenle tumi kpole ne* abo, amaa yeamaa bɛ zo wɔ mekɛ mɔɔ fɛta la anu, 7 na bɛvuandi bɛ adwenleadwenle* muala bɛgua ɔ nwo zo ɔluakɛ ɔdwenle bɛ nwo. 8 Bɛmaa bɛ nye ɛla ɛkɛ, bɛzinza! Bɛ kpɔvolɛ Abɔnsam luolua nu kɛ awenade mɔɔ ɛlɛkpo akpondɛ awie ahye ye ali* la. 9 Noko bɛva diedi kpundii bɛho bɛtia ye, na bɛnwu ye kɛ amaneɛ ko ne ala a bɛ mediema* mɔɔ wɔ ewiade amuala la ɛlɛnwu ye a.

Giliki aneɛ nu, “Nyamenle asa ne mɔɔ tumi wɔ nu la.”
Anzɛɛ “ngyegyelɛ.”
Anzɛɛ “yeame ye.”
Giliki aneɛ nu, “mediemayɛlɛ ne.”


^ (Edw. 97:10) O bɛmɛ mɔɔ bɛkulo Gyihova la, bɛhyi ɛtane. Ɔbɔ ye nɔhavoma ngoane* nwo bane; Ɔdie bɛ ɔfi amumuyɛma asa anu.*

Anzɛɛ “ɛkɛla.”
Anzɛɛ “tumi bo.”


^ (Mat. 7:24, 25) “Yemɔti, awie biala mɔɔ kɛde me edwɛkɛ ɛhye na ɔkɛli zo la le kɛ nrenyia badwema* bie mɔɔ zile ye sua wɔ bodane zo la. 25 Na ezule dɔle, ɔyile ɔbule aze na anwoma dule bɔle sua ne, noko yeambu, ɔluakɛ bɛzile ye wɔ bodane zo.

Anzɛɛ “nrɛlɛbɛvolɛ.”


^ (Mat. 28:19) Yemɔti, bɛhɔ, bɛyɛ maanle maanle kɔsɔɔti anu menli me ɛdoavolɛma, bɛzɔne bɛ wɔ Selɛ ne, Ralɛ ne nee sunsum nwuanzanwuanza ne duma nu,



^ (Edw. 37:29) Tenlenema banyia azɛlɛ ne, Na bɛadɛnla zolɛ dahuu.



^ (Gyi. 3:19) “Yemɔti bɛnlu bɛ nwo na bɛhakyi bɛ ɛbɛlabɔlɛ amaa bɛakyikyi bɛ ɛtane na anwodɔlɛ mekɛ vi Gyihova ɛkɛ* ara

Giliki aneɛ nu, “vi Gyihova anyunlu.” Nea Mok. A5.


^ (Mat. 7:13, 14) “Bɛva anlenkɛ ekyi ne anu, ɔluakɛ anlenkɛ kpole ne nee adenle tɛtɛlɛ ne kɔ ɛzɛkyelɛ nu, na menli dɔɔnwo lua nu; 14 noko anlenkɛ ekyi ne nee adenle ɛdenraa ne kɔ ngoane nu, na menli ekyi bie a nwu ye a.










































^ (Edw. 72:0-20) Ɔfale Sɔlɔmɔn anwo. 72 O Nyamenle, fa wɔ ndɛnebualɛ ne mɔ maa belemgbunli ne, Na fa wɔ tenleneyɛlɛ ne maa belemgbunli ara ne.  2 Maa ɔva tenleneyɛlɛ ɔbua wɔ menli ne ndɛne, Na ɔva pɛlepɛlelilɛ ɔbua koahweabanema ndɛne.  3 Maa awoka mgbole ne mɔ ɛva anzodwolɛ ɛrɛlɛ menli ne, Na awoka ngyikyi ne mɔ ɛva tenleneyɛlɛ ɛrɛla.  4 Maa ɔli koahweabanema mɔɔ wɔ menli ne anu la edwɛkɛ ɔmaa bɛ,* Maa ɔlie ehyianli amra, Na ɔzɛkye nzisima.  5 Mekɛ ala mɔɔ sɛnzɛne ne wɔ ɛkɛ Yɛɛ mekɛ ala mɔɔ siane ne wɔ ɛkɛ ne la bɛbazulo wɔ, Ɔvi awolɛndoazo zo kɔdwu awolɛndoazo zo.  6 Ɔbayɛ kɛ ezule mɔɔ tɔ gua ndile mɔɔ bɛpɛ zo la azo la, Kɛ nyenyensuo mɔɔ doɔloa azɛlɛ ne la.  7 Tenlenema bakpazi* wɔ ye mekɛ zo, Na anzodwolɛ ara ɛleka biala kɔkpula kɛ siane ne ɛnle ɛkɛ ne bieko.  8 Ɔbanyia maanlema* yeavi nyevile nloa yeahɔdwu nyevile nloa Nee Azule ne* anloa yeahɔdwu azɛlɛ ne ɛleka biala.  9 Bɛdabɛ mɔɔ bɛde ɛsɛlɛ zo la bɛabɔ bɛ ti aze wɔ ɔ nyunlu, Yɛɛ ye kpɔvolɛma batafe ndɛtɛlɛ. 10 Tahyehye nee bɔra ne mɔ azo arelemgbunli badua adwule. Hyiba nee Siba arelemgbunli bava ahyɛlɛdeɛ ara. 11 Arelemgbunli kɔsɔɔti babɔ bɛ ti aze wɔ ɔ nyunlu, Yɛɛ maanle maanle kɔsɔɔti bazonle ye. 12 Ɔluakɛ ɔbalie ehyianli mɔɔ su kpondɛ moalɛ, Koahweabane nee mɔɔ ɛnlɛ boavolɛ la noko. 13 Ɔbaze koahweabane nee ehyianli anwunvɔne, Na yealie ehyianli ngoane.* 14 Ɔbalie bɛ yeavi nzisi nee basabasayɛlɛ nu, Na bɛ mogya bolɛ bayɛ se* wɔ ɔ nye zo. 15 Maa ɔdɛnla ngoane nu na bɛva Hyiba nvutuke bɛrɛlɛ ye. Maa bɛyɛ asɔne bɛmaa ye dahuu, Na maa bɛyila ye dahuu. 16 Aleɛ babu azɛlɛ ne azo; Ɔbabu awoka ne mɔ azo. Belemgbunli ne bakama bakpazi kɛ Lɛbanɔn ɛdeɛ ne la, Yɛɛ menli nwo bazo azuamgbole ne mɔ azo kɛ azɛlɛ ye azo ndile. 17 Maa ye duma ɛdɛnla ɛkɛ ne dahuu, Na maa ɔkpazi kɛ sɛnzɛne ne mɔɔ ɔwɔ ɛkɛ ne dahuu la. Maa menli ɛlua ɔ nwo zo ɛnyia nyilalɛ; Maa maanle maanle kɔsɔɔti ɛvɛlɛ ye anyelielɛ. 18 Ayɛlɛyelɛ ɛha Gyihova Nyamenle, Yizilayɛ Nyamenle ne, Mɔɔ ɔ ngomekye ala a ɔyɛ nwanwane ninyɛne la. 19 Bɛye ye anyunlunyia duma ne ayɛlɛ dahuu, Na bɛmaa ye anyunlunyia ɛyi azɛlɛ ye amuala tɛkɛɛ. Amen yɛɛ Amen. 20 Gyɛsi ara Devidi asɔneyɛlɛ ne mɔ awieleɛ ɛne.

Hibulu aneɛ nu, “ɔbua bɛ ndɛne.”
Hibulu aneɛ nu, “bafifi.”
Anzɛɛ “Ɔbali tumi.”
Ɛhye kile, Yufileti ne.
Anzɛɛ “ɛkɛla.”
Anzɛɛ “bazonle bolɛ.”








^ (Mat. 24:3-14) Mekɛ mɔɔ ɔde Ɔlivi Boka ne azo la, ɛdoavolɛma ne rale ɔ nwo ɛkɛ ne ahane rahanle kɛ: “Ka kile yɛ, mekɛ boni a ninyɛne ɛhye mɔ bazi a, na sɛkɛlɛneɛ boni a bahile kɛ wɔra* na mekɛ ɛhye ɛlɛkɔ awieleɛ* a?” 4 Gyisɛse buale bɛ kɛ: “Bɛnlea boɛ na awie ambɛlɛbɛla bɛ, 5 ɔluakɛ menli dɔɔnwo bava me duma ara na bɛaha kɛ, ‘Mame a mele Kelaese ne a,’ na bɛbabɛlɛbɛla menli dɔɔnwo. 6 Bɛbade konle mɔɔ bikye bɛ nee konle mɔɔ wɔ moamoa la anwo amaneɛbɔlɛ. Bɛnlea na bɛ ahonle andu, ɔluakɛ ɔwɔ kɛ ninyɛne ɛhye mɔ sisi noko ɛnee awieleɛ ne ɛtɛnyianle ɛtɛbale. 7 “Na maanle badwazo atia maanle yɛɛ belemgbunlililɛ badwazo atia belemgbunlililɛ, na ɛhɔne nee azɛlɛkpusulɛ bara ɛleka ngakyile. 8 Ɛhye mɔ amuala le awolɛ nyanedelɛ mɔlebɛbo. 9 “Akee menli bayɛ bɛ kpɔdekpɔde na bɛahu bɛ, na me duma ne ati maanle maanle kɔsɔɔti bakpɔ bɛ. 10 Eza noko menli dɔɔnwo bavi diedi ne anwo na bɛbaye bɛ nwo ngoko bɛamaa na bɛakpɔ bɛ nwo. 11 Adalɛ ngapezoma dɔɔnwo badwazo na bɛabɛlɛbɛla menli dɔɔnwo; 12 na kɛmɔ ɛtaneyɛlɛ bazo la ati, menli dɔɔnwo ɛlɔlɛ baha aze. 13 Noko mɔɔ kɛgyinla nu kɛhɔ awieleɛ la bɛbalie ye ngoane. 14 Na bɛbabɔ Belemgbunlililɛ ne anwo edwɛkpa ɛhye nolo wɔ azɛlɛ ye azo amuala bɛava bɛali maanle maanle ne amuala daselɛ, kolaa na awieleɛ ne ara.

Nea Edwɛkɛbohilelɛ.
Nea Edwɛkɛbohilelɛ.

